
Эпё хам ёмёрте ӑҫта кӑна ҫитмен, кама кӑна курса калаҫман 
пулё. Хамӑр тӑван культура ҫинчен сӑмах тапратсан яланах Петӗр 
Хусанкайпа Ухсай Яккӑвён ячёсене аса илеттём. Вёсене Тӑван 
ҫёршывӑмӑрӑн пур кётессинче лайӑх пӗлни мана савӑнтаратчӗ, 
чун-чӗрере мӑнаҫлӑх ҫурататчӗ. 

Пӗр ҫулхине эпӗ Мускав ҫывӑхёнчи Малеевка текен писатель-
сен пултарулӑх ҫуртёнче пултӑм. Ҫапла, ҫуллахи ӑшӑ, хбвеллё кун 
вӑрман хёррипе утса пыратӑп. Пӑхатӑп та — мана хирёҫ пысӑках 
мар ҫын утса пырать. Эпӗ ӑна халиччен курман. Паллашрӑмӑр. 
Ку вырӑссен паллӑ поэчё Павел Железнов пулчё. Вӑл эпӗ Чӑваш-
ран килнине пёлсен тӳрех: 

— Унта ман туе, Яков Гаврилович Ухсай, менле пурӑнать? — 
тесе ыйтрӗ. 

— Аванах-ха. Ёҫлет. Тӑрӑшать, — терӗм эпё. 
— Мана ун сӑввисене куҫарма тбл килчӗ. Лайӑх ҫырать. Чӑваш 

халӑхён пурнӑҫне, йӑли-йёркине тӗплён пӗлет. Унпа эсир тивӗҫли-
пех мухтанма пултаратӑр, — терё Железнов. Унтан вӑл поэтӑн 
«Чӑваш чёлхи» сӑввине хӑй хавхаланса куҫарни ҫинчен каласа 
пачё. 

— Унӑн ҫав сӑввине эсё астӑватӑн-и? — терё вӑл. Эпӗ вара: 
«Астӑватӑп. Сӑвӑ ҫакӑн пек йӗркесемпе вёҫленетчё пулас: 

Сана паян тиркевлё хурлаканӗ 
Ӑҫта кам пулӗ пысӑк ҫер ҫинче, — 
Мухтатӑп эпё, гварди капитане, 
Сана хёвел те уйӑх умёнче», — терем. 
— Акӑ халь ҫав йёркесенех, эпё куҫарнисене, итлӗр-ха. Вы-

рӑсла вёсем мёнле янӑраҫҫё, — терё те поэт сӑвӑ калама тытӑнчӗ. 
Юлашкинчен вӑл: «Мёнле хӑватлӑ сӑмахсемпе вёҫленё поэт хӑйӗн 
тӑван чёлхи ҫинчен хавхаланса ҫырнӑ сӑввине», — терӗ. 

— Эсё ку сӑвва 1950 ҫулта чӑваш литературипе искусствин 
кунёсем Мускавра пулса иртнё чух Советсен ҫуртӗнче, ко-
лоннӑллӑ залра вуласа панӑччӗ пулас, — терём эпё. 

— Тёрёс. Эпӗ ӑна вуласа панӑччё... 
— Литература каҫне пынӑ ҫынсем ку сӑвва кӑмӑлласа итлерёҫ, 

алӑ ҫупса йышӑнчёҫ, — терём эпё. Железнов пӑртак кулараххӑн 
ман ҫине пӑхса илчӗ те: 

— Ухсай ҫав вӑл. Ахаль мар ӑна эпир хисеплетпёр. Ун 
ӑсталӑхёнчен, пултарулӑхёнчен тӑлӗнетпӗр. Шупашкара кайса-
нах ӑна манран пысӑк салам кала. Мускавра унӑн ҫывӑх тусёсен-
чен пёри — Павел Железнов поэт пурӑннине яланах аса илсе 
пурӑнтӑр, — терё. 

Акӑ тата тепёр асаилӳ. Пёр ҫулхине эпир, Николай Дедуш­
кин, Аркадий Эсхель, Владимир Ухли, Алексей Талвир, Алек­
сандр Кӑлкан, Алексей Воробьев писательсем Воронежра 
пултӑмӑр, кунта хамӑр литература кунёсене ирттертёмёр, Алек­
сей Кольцов поэтӑн юбилейне хутшӑнтӑмӑр. Ҫак юбилее Мус-
кавран Сергей Васильев, Егор Исаев, Виктор Боков тата ытги 
поэтсем пынӑччё. Ун чухне ман пата Егор Исаев пырса тӑчё те: 

— Эсб кам пулатӑн, ӑҫтан, хӑш республикӑран килнӗ? — тесе 
ыйтрё. 

— Эпё Чӑвашран, хушаматӑм Давьщов-Анатри, — терӗм. Иса­
ев эпё чӑваш поэчё иккенне пёлсенех, Ухсай ҫинчен калаҫма пу-
ҫларё: 

— Сирён Ухсайран эпё тёлӗнетёп. Ун произведенийёсенче 
ёмёрлёхе асра юлакан ӳкерчёксем, сӑнарсем, йӑли-йӗркисем ҫав 
тери нумай. Поэт весене хӑй асёнче сыхласа хӑварма пултарнӑ. 
Ун пултарулӑхё нумай енлё. Ахальтен мар ёнтӗ вӑл ҫырнисене 
вулакансем хапӑлласа йышӑнаҫҫё. Ухсай чӑннипех те халӑх поэчё, 
— терё вӑл. 

Ҫакна та каласа хӑварассӑм килет: 1950 ҫулта Мускавра чӑваш 
литературипе искусствин каҫёсем пулса иртнё чух Горбунов 
ячёпе хисепленекен заводӑн Культура керменёнче ирттернё каҫа 

Александр Трифонович Твардовский ертсе пычё. Литература каҫё 
пуҫланиччен вӑл пирёнпе, чӑваш писателёсемпе, ӑшшӑн, 
кӑмӑллӑн калаҫса ларчё. Александр Трифонович йӗри-тавра 
ҫаврӑнса пӑхрё те: 

— Сирён Ухсай ӑҫта, курӑнмасть? — тесе ыйтрё. Ҫав вӑхӑтра, 
сӑмах ҫинех, Ухсай пырса кёчё. Икё пысӑк поэт пёр-пёрне ырӑ 
сунса алӑ пачӗҫ те кӑмӑллӑн калаҫма пуҫларёҫ. Твардовский Ух-
сая: 

— Ӑҫта эсё, тусӑм, юлташусенчен кая юлса ҫӳретён? — терё 
пӑртак кулараххӑн. 

Эпӗ весем ӑшшӑн калаҫса ларнине ьггараймасӑр пӑхса тӑратӑп. 
Ҫакна Ухсай туйрё пулас, ман еннелле пӑхса илчё те: 

— Паллашӑр, Александр Трифонович, ку пирён ҫамрӑк поэт 
Василий Давьвдов, — терё. 

Ҫапла вара мана Твардовскипе паллаштаракан ҫынсенчен 
пёри Ухсай пулчё. Твардовскипе эпё хамӑн пурнӑҫра пӗр-икё хут-
чен тел пулса калаҫнӑ. Яланах пирён калаҫу Ухсайран пуҫланатчё. 

— Яков мёнле пурӑнать? Сывлӑхё аванах-и, мбн ҫырать? — 
тесе ыйта-ыйта пёлетчё. 

Акӑ, тата тепӗр асаилӳ. Пёр ҫулхине эпё Мускавра издатель-
ствӑсенче ёҫлекен редакторсен курсёнче вёрентём. Ҫав вӑхӑтра 
пире Переделкинӑри писательсен пултарулӑх ҫуртне Корней 
Иванович Чуковский писательпе тел пулма илсе кайрёҫ. Кор­
ней Иванович пире ҫав тери тарават кётсе илчё. Вал хай патне 
пынӑ редакторсемпе паллашма пуҫларё. Черет ман пата та ҫитрё. 

— Эсӗ ӑҫтан пулатӑн? Паллашар, — терё Корней Иванович. 
— Шупашкартан. Чӑваш патшалӑх издательствинче редактор-

та ёҫлетӗп, — терём. Писатель эпё чӑваш иккенне пёлсенех Ух­
сай ҫинчен ыйтса пёлме пусларё. 

— Эпё нумаях пулмасть унӑн «Кёлпӳк мучи» поэмине ву-
ларӑм. Аван ҫырнӑ. Поэма кӑмӑла кайрё. Киле кайсан ӑна ман­
ран салам кала, — терё. Эпё ҫак асран кайми тёлпулу хыҫҫӑн хамӑн 
кун кӗнеки ҫине ҫапла ҫырса хутӑм: 

Нихҫан лармасть пуҫне усса 
Авалхи туе, Якку Ухсай. 
Ҫёрне-кунне пёлмест, ҫырать, 
Ҫӗр ёҫченне чунтан мухтать, — 

терём. 
Ухсай Атӑл леш айккинчи Кӑкшӑмри писательсен пултарулӑх 

ҫуртне ҫулсеренех ӗҫлеме пыратчё. Ҫапла, пёррехинче ирхи апат 
ҫинё хыҫҫӑн, пӑхатӑп та икё халӑх поэчё Ухсайпа Хусанкай 
хёрӳллён калаҫса лараҫҫё. Хӑйсем вӑрҫӑра фашизма хирёҫ пӑшал-
па та, перопа та ҫапӑҫни ҫинчен пёр-пӗрне кала-кала параҫҫё. 

— Чӑнах та, вӑрҫӑра чӑваш салтакӗсем чӑн-чӑн улӑп пек 
ҫапӑҫнинчен эпё яланах тёлёнеттём. Вёсен паттӑрлӑхёпе мухта-
нассӑм килсе тӑратчӗ, — тет Ухсай. 

— Вӑрсӑра тёрлё халӑх ывӑд,-хёрён туслӑхӗ мёнле вӑйлӑччё тага. 
Эпё кун ҫинчен хам куҫпа курнӑ вуншар тёслёх ҫинчен каласа 
пама пултаратӑп. Халӑхсен вӑрҫӑри ҫирёп туслӑхё тӑшмана 
ҫёнтерме пулӑшрӗ те ёнтё, —терё Хусанкай. 

Ухсай пурнӑҫра мёнле те пулин йывӑрлӑх килсе тухсан хӑйне 
лӑпкӑн тытма тӑрӑшатчӗ. Ҫапла, Кӑкшӑмра эпё, Яков Ухсай, 
Петёр Чичканов пёрле мунчана кайрӑмӑр. Мунча ҫав тери вёри. 
Ҫёнё милёкпе пёрер хут ҫапӑннӑ хыҫҫӑн мунча умне тухса ларма 
шутларӑмӑр. Хамӑр шӑкӑл-шӑкӑл калаҫма пуҫларӑмӑр. Унччен 
те пулмарё, пирёнпе ыталансах ларакан Чичканов урайне персе 
анчё. Мён тумапла? Ухсайпа иксёмёр те хыпӑнса ӳкрёмёр. Пуҫа 
темёнле шухӑш та пырса кӗрет. 

— Ваҫлей, питех ҫухалса ан кай-ха. Кунта тухтӑр ҫук. Камран 
пулӑшу кётес? Атя, Петёре хӑвӑрт кӑна пулӑшу парар, икё алли-
не тытса искусственнӑй майпа сывлаттарар, — терё. Тёлёнмел-
ле, ҫапла туни пулӑшрё пулас. Чичканов хаш! сывласа ячё. Куҫ-

не уҫрӗ. Пире те чун кёрсе кайрӗ. 
— Санпа мӗн пулса иртаине ӑнланса илтён-и эсё? — тесе 

ыйтрӑмӑр Чичкановран. 
— Нимён те ӑнланмастӑп, нимӗн те астумастӑп... — тет Чич-

канов. 
Акӑ, тата, Кӑкшӑмрах, кӗтмен ҫӗртен Яков Гаврилович мӑнукӗ, 

Лена хӗрӗн ывӑлё Мёкӗте пӑч ҫухалчӗ. Кунта вӑрманлӑ вырӑн. 
Атӑл та ҫумрах. Мён тумалла? Эпир пурте хыпӑнса ӳкремёр. Ним 
тума та пёлместпёр. 

— Хуйхӑрса ларнипе ёҫ пӳлмасть. Атьӑр, пурте шырама 
каяр Мӗкётене, тупасах пулать, — терӗ Яков Гаврилович. 
Пурте васкавлӑн ача шырама тухса кайрӑмӑр. Чылай вӑхӑт 
иртрё. Ҫук, Мёкётене тупаймастпӑр. Хуйхӑрса калаҫса тӑнӑ 
вӑхӑтра курах кайрӑмӑр: Мӗкӗтене амӑшӗ ҫавӑтнӑ, аслашшӗ 
Яков Гаврилович патне илсе пырать. 

— Ӑҫта пулнӑ вӑл? — терӗмӗр пурте тёлӗнсе. 
— Хёрсемпе каччӑсем ташлакан вырӑнта. Алӑ ҫупса тара па-

рать, — терё ача амӑшӗ Елена Яковлевна Ухсай. 
Ухсайсемпе эпир яланах килӗштерсе пурӑннӑ. Яков Гаври­

лович час-часах пирён пата пыратчӗ. Вӑл ман кёрекере те сахал 
мар пулнӑ. Ухсай пур чухне хваттерте яланах сӑвӑ-юрӑ янӑраса 
тӑратчё. Эпир, хамӑн мӑшӑрпа, Марьепе пӗрле, Ухсай сӑввипе 
Федор Васильев композитор ҫырнӑ «Кӳршӗ каччи» юрра шӑран-
тараттӑмӑр. Ҫак юрра питехте кӑмӑллатӑмӑр. Ҫавна пула та ӗнтё 
ӑна темиҫе хутчен юрла-юрла паратгӑмӑр. Ухсай савӑнса итлесе 
ларатчӗ. Ҫавӑн пекех Ухсай хӑй сӑввисене вуласа панине итлесе 
ларма юрататчё. Якку Гаврилович ,хӑнана пырсан эпир яланах 
вӑл парнеленӗ «Лирика» кёнекине а|лла илеттёмёр те унти сӑвӑсе-
не вулама пуҫлаттӑмӑр. Тёлӗнетгӗмёр вара — ҫак хулӑм кёнекери 
сӑвӑсене малтан пуҫласа вӗҫне ҫитичченех вуласа тухаттӑмӑр. 
Ухсай пёр шавламасӑр итлесе ларатчӗ. Чунтан савӑнатчӗ поэт. 

Ухсай мухтаннине юратмастчӗ. Акӑ, пӗрре ҫапла Марье 
мӑшӑрӑм аш кукӑлё пӗҫерчё. 

— Ваҫҫа, ҫакна Якку Гавриловича кайса ҫитерер мар-и? Вӑл 
ҫӑкӑр-тӑвара хисеплекен ҫын, — терӗ. 

Эпё килёшрём. Яков Гаврилович килтех иккен. Ун ҫумёнче 
Ульха хӗрӗн ывӑлӗ Энтри тӑрать. 

— Эпир сирен валли халь ҫеҫ пёсернё аш кукӑлё илсе килтӗмӗр. 
Пирён кучченеҫе ҫисе пӑхмӑр-ши? — терёмёр. Яков Гаврилович 
ҫӑкӑр-тӑваршӑн тав турё те пирёнпе пӗрле кукӑль ҫиме пуҫларӗ. 
Эпӗ чӑтаймарӑм, пӑртак мухтанса илме шутларӑм пулас. 

— Яков Гаврилович, сана ман Марье чанах та хисеплет. Паян 
та акӑ ӳркенмерё, кучченеҫпех килчӗ. Мӗнле кӑмӑллать вал сана, 
— терём. Ухсай ман ҫине пӑртак кулараххӑн пӑхса илчё те: 

— Пӗлетён-и, Ваҫҫа, хӑй лашипе мухтанакан чӑваш — ҫур ух-
мах, хӑй арӑмӗпе мухтанакан ҫын — тӑр ушах, — тесе хучӗ. Пур­
те кулса ятӑмӑр. Кӳренместёмёр эпир Ухсая. Вӑл ун пек сӑмахсе-
не ҫынна кураймасӑр каламаннине туйса тӑраттӑмӑр. 

Эпё Ухсайпа пёрле вулакансемпе сахал мар тёлпулусем 
ирттернё. Ш р ҫулхине эпир чӑваш, пушкӑрт писателёсем, поэт 
ҫуралнӑ Слакпуҫёнче пултӑмӑр. Ял ӗҫченёсем пире, хӑйсен хаклӑ 
ентешне, Ухсая, ӑшшӑн, ҫӑкӑр-тӑварпа кётсе илчёҫ. 

Ҫул хыҫҫӑн ҫул иртрё. Поэт угмӑл ҫул тултарчё. Ун юбилейне 
пӗтём тӑван халӑхӑмӑр чаплӑн паллӑ туса ирттерчӗ. Шупашкар-
та И. Я. Яковлев ячёпе хисепленекен Чӑваш патшалӑх педагоги­
ка институтбнче юбиляр ячёпе сӑвӑ-юрӑ янӑраса тӑчё. Ухсая пар-
типе совет организацийесем, тӑванӗсем, тус-юлташӗсем салам-
лареҫ. Эпё те поэта халалласа ҫырнӑ «Ларатӑп эп сӗтел пуҫне» 
сӑвва каласа патӑм: 

Чуна темле кичем чухне 
Ларатӑп эп сётел пуҫне, 

Илеп Ухсай сӑввисене, 
Тарпа, чунпа ҫырнисене. 

Туятӑп эпӗ Ухсайра 
Тӑван ч&гхемёр илемне. 
Эпир хальхи самантра 
Яман чӑваш ятне, чысне. 

Туятӑп эпӗ Ухсайра 
Тӑван поэзин хӑватне. 
Эпир ҫак аслӑ ҫёршывра 
Талантлӑ халӑх иккенне. 

Ухсайӑн Тӑван сӗршывӑмӑрӑн пур кйтессисенче те ҫывӑх 
тусёсем пурччё. Вӑл ман ҫывӑх юлташӑмпа, Новгород хулин-
че пурӑнакан вырӑс писателӗпе, Александр Васильевич Ежовпа 
туслӑччӗ. Ун ҫинчен яланах ырӑпа калаҫатчӗ. 

— Сашӑна ҫӗршьшёпе паллӑ писатель Федор Абрамов ҫав тери 
хисеплет. Вёсем ҫывӑх туссем. Ежовра чӑн-чӑн вырӑс ҫыннин 
чунб, ӗҫченлӗхй пур. Вӑл санӑн та ҫывӑх тусу... Ҫав туслӑха ни-
хӑҫан та ан ҫухат. Ежов часах 60 ҫул тултарать. Ун патне халех 
саламлӑ телеграмма ярар, — терё. 

Ҫав кунах Новгорода, писатель патне ҫакӑн пек телеграмма 
ятӑмӑр: 

«Поздравляем. Желаем тебе былинное здоровье, русскую 
удаль, чувашскую скромность. 

С чувашским саламом Яков Ухсай, 
Василий Давыдов-Анатри. 

26 апреля 1982 года». 
Александр Ежов пёр-икё хутчен те пирён республикӑра пулчё. 

Шупашкара ҫитсенех вал Якку Гаврилович патне васкатчё. Емёр 
манми тӑвансем пек калаҫатчёҫ вара вёсем. Ухсай яланах хӑй 
Твардовскипе мӗнле паллашни ҫинчен аса илсе кала-кала па-
ратчё. 

— Вырӑссен аслӑ поэчёпе Александр Трифоновичпа паллаш­
ни манӑн пурнӑҫра ҫав тери ырӑ йёр хӑварчё. Эпир пӗр-пёрне 
лайӑх ӑнланнӑ. Вал Борис Иринин вырӑсла куҫарнӑ «Нарспи» 
поэмӑна редакцилерӗ, кёнекен умсӑмахне те ҫырчё. Пуриншӗн 
те ӑна тавах! — тетчё. 

1981 ҫулта Ухсай 70 ҫул тултарчё. Пирён тӑван халӑхӑмӑр сак 
юбилее лайӑх ирттерчё. Тӑван ҫӗршывӑмӑр поэтӑн пархатарлӑ 
ӗҫне-хёлне тивёҫлипе хакласа Ленин орденёпе наградӑларё. Эпир, 
чӑваш поэчёсем, пурте тенё пекех ҫак чаплӑ юбилее хутшӑнма 
тӑрӑшрӑмӑр. Эпӗ те халӑх поэтне халалласа «Пирён Ухсай» ятлӑ 
пысӑк сӑвӑ ҫыртӑм. Унта аслӑ поэта хам мёнле ӑнланни ҫинчен, 
унӑн тӑван халӑхшӑн тунӑ пархатарлӑ ёҫё-хёлё ҫинчен ҫырса кӑтар-
тма тӑрӑшрӑм. Ку сӑвва поэта чысланӑ чаплӑ ларусенче Шупаш-
карта, унтан Муск^вра Александр Фадеев ячёпе хисепленекен 
литература ҫуртёнче вуласа патӑм. Сӑввӑма тӑван халӑхӑмӑр 
кӑмӑлласа йышӑнни мана та чун-чёререн савӑнтарчё. Хамӑр 
хушшӑмӑрта чылай ҫулсем хушши пыракан туслӑха татах та 
ҫирёплетрё. 

Пёр ҫулхине эпир писательсем, артистсем К. В. Ивановпа 
Я. Г. Ухсай ҫуралнӑ ялта, Спакпусёнче, пултӑмӑр. Пирёнпе пёрле 
Яков Гаврилович та пыма кӑмӑл турё. Пушкӑртра аслӑ поэтӑмӑр 
Константин Иванов уявӗ пулса иртрё. Слакпуҫсем пире сӑкӑр-
тӑварпа кётсе илчёҫ. 

Яков Гаврилович тӑван ял ёҫченёсен ҫӑкӑрне алла илсе чуп-
турё те: 

— Тавах сире, тӑванамсем, пире ҫӑкӑр-тӑварпа кётсе илнёшён. 
Ҫёр ҫинче ҫӑкӑртан асли нимён те ҫук. Вӑл пулсан пурнӑҫ та, сӑвӑ-
юрӑ та пулать. Эпир сире пётём чун-чӗререн ырлӑх-сывлӑх су-

6 



натпӑр. Ёҫёр-хёлӗр яланах ӑнса пытӑр. Сётелӗрсем ҫинче яланах 
ҫакӑн пек ҫӑкӑр пултӑр, — терё тел пулнӑ чух поэт. Кӳренсе ка-
лаҫни те пулчё. — Тӑванӑмсем, чунӑм ыратать. Эсир ҫутҫанталӑка 
хакласах каймастӑр. Эпё ача чухне пирӗн таврара йывӑҫсем каш-
ласа ларатчёҫ. Ҫутҫанталӑк мӗнле пуянччё. Ун илемӗпе савӑнса 
пурӑнаттӑмӑр. Халё вара ҫулсерен ҫав пуянлӑх, ҫав илемлёх пётсе 
пырать. Йывӑҫсене касса пётеретёр. Ку ҫав тери хитре мар япа-
ла. Акӑ мӗншён чунӑм ыратать, — терё вӑл. 

Слакпуҫсем кӳренмерёҫ поэта. — Якку Гаврилович тёрӗс ка-
лать. Ӗҫлемелле. Ҫугҫанталӑка сыхласа хӑвармалла, — тереҫ весем. 

1986 ҫулта Ухсай сывлӑхё начарлана пуҫларӗ. Эпир пёрле боль-
ницӑра та выртрӑмӑр. Ҫапла, пёрре унпа калаҫса ларнӑ чухне, 
хам та асӑрхаман, вилём ҫинчен сӑмах пуҫларӑм. Яков Гаврило­
вич мана ҫавӑнтах хулпуҫҫинчен хьггах тӗртсе илчӗ те: 

— Мён эс, Ваҫҫа, вилём ҫинчен калаҫма пуҫларӑн. Поэтсем 
вилме мар, пурӑнма ҫуралаҫҫё. Ӑнланатӑн-и ҫавна! — терё. Эпё 
урӑх пӗр сӑмах та калаймарӑм. Поэта ӑнлантӑм пулас. 

1981 ҫулхи сентябрён 18-мёшё. Эпё Ухсай килёнче. Поэтпа чун-
чӗререн калаҫса ларатпӑр. — Ҫулсем хӑвӑрт иртеҫҫё. Эсӗ те акӑ 
ҫитмёле ҫывхарса пыратӑн. Хӑвӑн хаклӑ вӑхӑтна чылай чухне 
усӑсӑр ирттеретбн. Вӑй-хал пур чухне ҫырас пулать. Ҫёре юрата-
кансене мухтамалла. Кахалсене, харампырсене питлемелле. 
Вёсем пире пурӑнма ан чӑрмантарччӑр. Пирӗн Кёлпук пек пул-
малла, — терё Ухсай. Унтан вал хӑй умӗнче выртакан «Сельские 
поэмы» кӗнекине илчё те мана парнелерё. Кёнекен малтанхи 
листа ҫине ҫапла ҫырса хучё: 

« Тёрёс сӑмаха пат татса калакан талантлӑ тусӑма — Ваҫлее. 
Я. Ухсай. 

18.9.1981». 
Эпё ҫавӑнтах Яков Гаврилович сӑмахне ӑнланнине палӑртас 

тесе пулё «Тӑван поэтӑмӑр, Ухсай» сӑввӑма сасӑпах вуласа патӑм: 
Чӑваш поэчё эс, Ухсай, — 
Мён ыррине пӗрле пухса 
Пиллетён ёҫлё халӑха, — 
Пире ҫав хаклӑ, ҫав паха. 

Пуса каччи пек сӑнупа, 
Ҫунатлӑ сӑвӑ-юрӑпа 
Кал-кал утатӑн улӑпла, 
Хёвеллӗ аслӑ ҫулпала. 

Эс хӑраман йывӑрлӑхран, 
Ӗҫрен писмен, ҫёртен тарман, 
Суя ҫынна пуҫна тайман, 
Аҫу-аннӳ ятне яман. 

Ивановпа зс, Ҫеҫпӗлпе, 
Мёнпур ҫыру ӑстисемпе 
Ёҫлен тӑван поэзире, 
Мирпе телей сунан пире! — 

терём. 
Ухсай кулса ячё. Манпа кӳренсе калаҫнине урӑх палӑртмарё. 
Пёррехинче эпб чӑваш халӑх писателе Александр Артемьев 

килёнче пултӑм. Вал мана хӑй патне Ухсай ҫырнӑ ҫырӑва пачё. 
Am поэт 1958 ҫулхи мартӑн 12-мёшёнче ҫырнӑ-мён. Ку ҫыру коп-
ине эпё халах писателе ирёк панипе хам архив валли ҫырса илтём. 
Ҫак ҫыру копийё ан ҫухалтӑр тесе, кёскетсе те пулин хам ҫырнӑ 
асаилӳ ҫине кёртсе хӑварсан та юрать пулё тетёп: «Эпё сана Шу-
пашкартан хуса кӑларса ярасшӑнччё, анчах унта пырса тухма 
кӑмӑл та, вӑхӑт та ҫук, тесе ҫырать Ухсай. — Эппин, яла тухса 
кайрӑн... Халё ёнтё Бальзак пек кӑкӑр тире ҫинче ҫӑм ӳстер, ӑна 
чёпӗткелесе ҫыр та ҫыр, ӑслӑ ҫынсене ёҫпе тёлёнтер, вёҫкённисе-

не вӗчёхтер... Шупашкара ҫуркуннеччен, шыв-шур типиччен, 
пырасшӑн мар-ха эпё. Унта мансӑр та эрех ёҫекен нумай... 

Ырлӑх сунакан Я. Ухсай». 
Яков Гаврилович Ухсайӑн юлашки кунёсем ҫинчен ман блок-

нотра ҫакӑн пек ҫырса хӑварнӑ йӗркесем пур: 
«1986 ҫулхи июнӗн 11-мёшӗ. Пире Николай Дедушкин писа­

тель Ухсай больницӑра выртни, сывлӑхё ҫав тери начарланса ҫит-
ни ҫинчен каларё. 

Марье мӑшӑрӑмпа ун патне кайрӑмӑр. 
— Яков Гавриловича ёнер килне илсе кайрӗҫ, — терёҫ боль-

ницӑра ёҫлекенсем. 
Эпё тӳрех ун хваттерне васкарӑм. Ухсай килёнче пёчченех. 

Вырӑн ҫинче выртать. 
— Ӑҫта эсё ҫухалса пурӑнатӑн? — тесе ыйтрё вал. 
Эпё ӑна хӑй патне мёншён час-час килсе ҫӳременни ҫинчен 

каларӑм, хам та сывалма санаторине кайни ҫинчен пёлтертём. 
Чылайччен калаҫса лартӑмӑр. 
— Ҫитес эрнере Вӑрмар районне каятпӑр. Социализмла Ёҫ 

Геройё Сергей Лукин ертсе пыракан Мичурин ячёпе хисеплене-
кен колхоз ёҫченёсемпе тел пулма шутлатпӑр, — терём эпё. Ҫап-
ла калаҫса ларнӑ чухне Яков Гаврилович вырӑн ҫинчен пуҫне 
ҫӗклерӗ те: 

— Лайӑх япала. Акӑ камран ҫёре юратма, ял ёҫченне хисепле-
ме вёренмелле! Лукин — чӑн-чӑн герой! Вӑл ҫёр ёҫченёсен 
шанӑҫне тӳрре каларчё. Ун колхозёнче пурте йёркеллё, ёҫ те ӑнса 
пырать. Ял ёҫченёсем те лайӑх пурӑнаҫҫё. Манран ӑна, ял 
ёҫченёсене пысӑк салам калӑр, — терё. 

Эпир Яков Гаврилович ыйтнине пурнӑҫларӑмӑр. Вӑрмар рай-
онёнчи ҫёр ёҫченӗсем патне халӑх поэчӗн саламне ҫитертёмёр. 

1986 ҫулхи хёвеллё ҫуллахи кун. Ирхине кӗтмен ҫӗртен йывӑр 
хыпар илтрёмёр. Пирён ҫывӑх юлташӑмӑр, ёҫри тусӑмӑр Яков 
Гаврилович Ухсай вилни ҫинчен пёлтёмёр. 

Чӑваш халӑхё хӑйён чунтан юратнӑ поэчёпе Ухсайпа ёмёрлӗхе 
уйрӑлчё. Поэт каласа хӑварнине асра тьгтса ӑна хӑй ҫуралнӑ 
Пушкӑртри Слакпуҫ ялё ҫумёнчи Кёсле тӑвё ҫине пытарчёҫ. Халӑх 
поэчён ӳтне Пушкӑрта ӑсатнӑ чух самолет Шупашкар тёлёнче 
тӳпере темиҫе хутчен вёҫсе ҫаврӑнчё. Ухсай ёмёрлёхех тӑван рес­
публикам сывпуллашрё. 

Ухсай вилни пётём тӑван ҫӗршывӑмӑршӑн пысӑк ҫухату пулчё. 
Ман пата та тус-тӑванӑмсенчен, юлташӑмсенчен с ахал мар 
хуйхӑллӑ ҫырусем килчёҫ. 

«Очень опечален кончиной дорогого Якова Гавриловича Ух-
сая. Ушел от нас большой поэт, замечательный человек и друг. 
Незабываемы в моей памяти встречи с ним, и особенно послед­
ней: на съезде Союза писателей РСФСР. Но что поделаешь? Все 
мы не вечны, и каждому судьбой определен свой срок. Якова 
Гавриловича буду помнить всегда», — тесе ҫырчё ман пата Нов­
город хулинчи пирён тусӑмӑр Александр Ежов писатель. -

Акӑ тата: «Дорогой Василий Иванович! Пакет с печальной 
газетой получил. Вместе с Вами скорблю о нашем великом Ух-
сае. 

Очень сожалел, что меня дома не было, когда его навеки сое­
динили с его родной землей. При первой же возможности я 
навещу его могилу. 

Передайте мои приветы всем хорошим людям. 
Жму руки Ваши. 

Мустай Карим». 

Юлашшнчен ҫакна ҫырса хӑшрасшӑн: эпё Яков Гаврилович 
Ухсая тӑван поэзири чӑн-чӑн улӑп тесе шутланӑ. Чӑнах та вӑл 
сапла. Ухсай — халӑх поэчё! Ухсай — вилёмсёр поэт! 

1988—1991 ҫҫ. 

